በአሜሪካ ውስጥ እንዳለ ስደተኛ መብቶችዎን ይወቁ
በዲሴምበር 2025 የተዘመነ

በዚህ ሰነድ ውስጥ ያለው መረጃ በአሜሪካ ውስጥ ስላሎት የስደተኛነት መብቶች ለእርስዎ ግንዛቤ ለመስጠት የታሰበ ነው። በምንም መልኩ እንደ ሕጋዊ ምክር ሊወሰድ አይገባም። ይህ ሰነድ የስደተኛ እና የፍልሰተኛ ማኅበረሰቦችን የሚገጥሙ አሳሳቢ ጉዳዮችን ግምት ውስጥ በማስገባት መብትዎን እንዲያውቁ ለማገዝ በአስቸኳይ የሚያስፈልጉ መረጃዎችን ለማቅረብ የታሰበ ነው። ይህ በሕግ አስከባሪ አካላት ላይ ፍርሃት ለመፍጠር የታሰበ አይደለም። 

የአደጋ ጊዜ አገልግሎት ሠራተኞች (ፖሊስ፣ የሕክምና ባለሙያዎች እና የእሳት አደጋ ሠራተኞች) ለማንኛውም ሰው በአደጋ ጊዜ እርዳታ ለመስጠት ዝግጁ መሆናቸውን መረዳት እጅግ በጣም አስፈላጊ ነው። መብቶችዎ ተጥሰዋል ብለው ካመኑ፣ የሕግ ጠበቃ ማነጋገር ይኖርብዎታል። የሕግ ጠበቃ ከሌለዎት፣ ACLU ጠበቃ እንዴት ማግኘት እንደሚችሉ የሚገልጽ መመሪያ አለው። በተጨማሪም በኢሚግሬሽን ተሟጋቾች አውታረ መረብ የሚመራውን ብሔራዊ የኢሚግሬሽን የሕግ አገልግሎቶች ማውጫ በመጎብኘት፣ በሚኖሩበት ግዛት የሚገኙ የሕግ አገልግሎት ሰጪዎችን ማግኘት ይችላሉ። በአደጋ ጊዜ ወይም እርስዎም ሆኑ የቤተሰብዎ አባላት የአስቸኳይ ጊዜ እርዳታ በሚያስፈልጋችሁ ጊዜ ወደ 911 ለመደወል በምንም መልኩ አያመንቱ። አስቸኳይ አደጋ እና/ወይም ለሕይወት አስጊ በሆነ ሁኔታ ውስጥ ከሆኑ ወይም ስለ ግል ደህንነትዎ ወይም ስለ ሌሎች ሰዎች ደህንነት ከሰጉ በአስቸኳይ ወደ 911 መደወል ይኖርብዎታል። 
 
መግቢያ
 
አስቸጋሪ እና ግራ የሚያጋባ ወቅት ላይ እየኖርን እንገኛለን። በቅርቡ በአሜሪካ ውስጥ በስደተኞች መልሶ ማቋቋም፣ በስደተኞች እና በፍልሰተኞች ላይ የተወሰዱ የአስፈጻሚ አካላት እርምጃዎች* በብዙዎች ዘንድ ፍርሃትን እና ስጋትን ፈጥረዋል። በአሜሪካ ሕገ-መንግሥት እንደተረጋገጠው፤ ስደተኞችን፣ ጥገኝነት ጠያቂዎችን፣ ጥገኝነት ያገኙ ሰዎችን፣ ፍልሰተኞችን፣ ሕጋዊ ቋሚ ነዋሪዎችን (የግሪን ካርድ ባለቤቶችን)፣ የአሜሪካ ዜጎችን እና በአሜሪካ ውስጥ ምንም ዓይነት ሕጋዊ ሰነድ የሌላቸውን ግለሰቦችን ጨምሮ ማንኛውም ሰው መብቶች አሉት። ከየትም እንምጣ ወይም የምንከተለው እምነት ምንም ይሁን ምን፣ ሁላችንም በክብርና በታላቅ አክብሮት መያዝ ይገባናል። ሁላችንም መብቶች አሉን። 

*የአስፈጻሚ አካላት እርምጃዎች ማለት ማንኛውም በመንግሥት የአስፈጻሚ አካል (እንደ ፕሬዝዳንት ወይም ገዢ) ሕጎችን በሥራ ላይ ለማዋል የሚሰጥ ትዕዛዝ ወይም የሚወሰድ እርምጃ ነው። 

የመጨረሻ ማሻሻያ 
የTrump አስተዳደር ከጃንዋሪ 20፣ 2021 እስከ ፌብሩዋሪ 20፣ 2025 ባለው ጊዜ ውስጥ ወደ አሜሪካ (U.S.) ለገቡ ስደተኞች ሁሉ የአሜሪካ የዜግነት እና የኢሚግሬሽን አገልግሎት (United States Citizenship and Immigration Services, USCIS) ሁለተኛ ደረጃ ግምገማ እና ቃለ መጠይቅ እንዲያደርግ አዟል። ይህ ታይቶ የማይታወቅ ትዕዛዝ ባለፉት አራት ዓመታት ውስጥ ወደ አሜሪካ የገቡ ከ233,000 በላይ ስደተኞች በድጋሚ እንዲመረመሩ እና ቃለ መጠይቅ እንዲደረግላቸው የሚያደርግ ነው። የTrump አስተዳደር ሁለተኛ ደረጃ ምርመራዎችን ከማድረግ በተጨማሪ ከጃንዋሪ 20፣ 2021 እስከ ፌብሩዋሪ 20፣ 2025 ባለው ጊዜ ውስጥ ወደ አሜሪካ ለገቡ ስደተኞች በሙሉ የሕጋዊ ቋሚ ነዋሪነት (ወይም "ግሪን ካርዶች") ማመልከቻዎች ግምገማ እንዲቆም ለUSCIS ጥያቄ አቅርቧል። 
ዳራ 
በጃንዋሪ 20፣ 2025 የTrump አስተዳደር የአሜሪካ የስደተኞች መግቢያ ፕሮግራምን (U.S. Refugee Admissions Program, USRAP) እንደገና ማደራጀት እና ማቀድ የሚል ስያሜ የተሰጠውን  የአስፈጻሚ አካል ትዕዛዝ አውጥቷል። ይህ የአስፈጻሚ አካል ትዕዛዝ USRAP ላልተወሰነ ጊዜ ያገደ ሲሆን እናም ወደ አሜሪካ ለመጓዝ ቀጠሮ ተይዞላቸው የነበሩ ስደተኞችን ጉዞ ሰርዟል። የTrump አስተዳደር ይህንን የአስፈጻሚ አካል ትዕዛዝ እንደ መነሻ በመጠቀም፤ ከጃንዋሪ 20፣ 2021 እስከ ፌብሩዋሪ 20፣ 2025 ባለው ጊዜ ውስጥ ወደ አሜሪካ ለገቡ ስደተኞች ሁለተኛ ደረጃ ቃለ መጠይቅ እና ድጋሚ ምርመራ እንዲደረግ አዟል።
አዲሱን መመሪያ ግምት ውስጥ በማስገባት፣ አሁን እንደ ስደተኛ በእኔ ላይ ምን ይከሰታል?
· ቀደም ሲል በአሜሪካ ውስጥ የሚኖሩ ስደተኛ ከሆኑ፣ አሁንም ያልዎት ህጋዊ መብትና ደረጃ አልተለወጠም። 
· ማረጋገጫ ሰነዶችዎን ሁልጊዜ ይዘው እንዲንቀሳቀሱ እንመክራለን። የሚከተሉትን ጨምሮ፦ 
· የሥራ ቅጥር ፈቃድ ካርድ (Employment Authorization Card, EAD)
· I-94
· ግሪን ካርድ (LPR ከሆኑ)
· የክልል መታወቂያ
· የስደተኛ የጉዞ ሰነድ (ካለዎት)
· ከUSCIS የሚላኩ ይፋዊ ደብዳቤዎችን በንቃት ይከታተሉ። የሆነ ነገር ምን እንደሆነ እርግጠኛ ካልሆኑ፣ በስደት መልሶ ማቋቋሚያ ድርጅትዎ ለሚገኝ ተወካይ ወይም ለኢሚግሬሽን ጠበቃ ያጋሩት። 
· ስደተኛ ከሆኑ፣ ተመልሰው ወደ አገር ውስጥ እንዳይገቡ ሊከለከሉ ስለሚችሉ አሁን ላይ ከአሜሪካ ውጭ ለመጓዝ ባያሰቡ ይመከራል። ለድንገተኛ ጉዳይ ከአሜሪካ መውጣት ካለብዎት ከመሄድዎ በፊት የኢሚግሬሽን ጠበቃ ማማከር ይኖርብዎታል። 

በቤትዎ ውስጥ ያሉዎት መብቶች

የፌዴራል ወኪሎች ሊያነጋግሩኝ ወደ ቤቴ ቢመጡስ?
ፌዴራል ምርመራ ቢሮ (Federal Bureau of Investigation, FBI) እና/ወይም የሀገር ውስጥ ደህንነት መሥሪያ ቤት (Department of Homeland Security, DHS) የኢሚግሬሽንና የጉምሩክ አስከባሪ (Immigration Customs Enforcement, ICE) ወኪሎች ሊያነጋግሩዎት ወደ ቤትዎ ቢመጡ እና የሆነ ሰው ወደ ውስጥ ለመግባት ቢሞክሩ የሚከተሉትን ማድረግ ይችላሉ፦
· ያለ ፍርድ ቤት ትእዛዝ በሩን አይክፈቱ፦ የኢሚግሬሽን አስከባሪዎች ወይም FBI ያለ ፍርድ ቤት ትዕዛዝ ወደ ቤትዎ ሊገቡ አይችሉም። የፍርድ ቤት ማዘዣ ከቀረበ የቀኑን ትክክለኛነት እና ፊርማውን ያረጋግጡ። ማዘዣው በዳኛ የተፈረመ፣ ቀኑ ትክክለኛ፣ እና የእርስዎን አድራሻ ለመፈተሽ ወይም እዚያ ያለን ሰው በቁጥጥር ስር ለማዋል ከሆነ፤ እንዲገቡ መፍቀድ አለብዎት እናም ዝም የማለት መብትዎን መጠቀም ይችላሉ። የፍርድ ቤት ማዘዣ ካልቀረበ፣ ሊገቡ የሚችሉት እርስዎ ወይም ሌላ ሰው ወደ ውስጥ ካስገባቸው ብቻ ነው።
· ዝም ይበሉ፦ የሚናገሩት ማንኛውም ነገር በፍርድ ቤት በእርስዎ ላይ እንደ ማስረጃ ሊቀርብ ይችላል። በአሜሪካ ዝም የማለት እና ለፖሊስ ምንም አይነት ቃል ያለመስጠት መብት አለዎት። ለወኪሎቹ “ዝም የማለት መብቴን እየተጠቀምኩ ነው” በማለት ከዚያ በኋላ ምንም አይነት ቃል አለመናገር ይችላሉ።[footnoteRef:1] [1:  በአንዳንድ ግዛቶች ፖሊስ ስምዎን ሲጠይቅ የመናገር ህጋዊ ግዴታ አለብዎት።] 

· ለጠበቃ ይደውሉ፦ በዚህ ድረ-ገጽ ላይ ነፃ የሕግ አማካሪ ማግኘት ይችላሉ። ወይም ለአካባቢዎ ACLU መደወል ይችላሉ።
· ምንም ነገር አይፈርሙ፦ ከጠበቃ ጋር ሳይመክሩ ምንም ነገር አይፈርሙ።
· ጸንተው ይቁሙ፦ ታማኝ ጠበቃ ይያዙ እና ማህበረሰብዎ ለእርስዎ እንዲሟገትልዎ ያሳትፉ። በቁጥጥር ስር ከዋሉ ዋስትና የማግኘት እና የመፈታት እድል ሊኖርዎት ይችላል። ተስፋ አይቁረጡ።
· ህጋዊ ቋሚ ነዋሪዎችን፣ ስደተኞችን እና ጥገኝነት ጠያቂዎችን ጨምሮ የአሜሪካ ዜጋ ያልሆኑ ሰዎች፤ የህግ አስከባሪዎች ወደ ቤታቸው ወይም ወደ ግል ይዞታቸው ለመግባት በሚሞክሩበት ጊዜ በአጠቃላይ እንደ ማንኛውም ዜጋ እኩል መብት አላቸው። 
 
ያስታውሱ፦ ለማንኛውም ጥያቄዎች መልስ ላለመስጠት የመምረጥ መብት አለዎት። በአስቸኳይ ለጠበቃ ይደውሉ፤ እንዲሁም የፖሊሶቹን ስም እና የባጅ ቁጥራቸውን ይጻፉ ወይም ፎቶ ያንሱ። የፖሊስ መኮንኖችም ሕግን የማክበር ግዴታ አለባቸው። 

አንድ ሰው ጠበቃ ወይም እውቅና ያለው ተወካይ መሆኑን እንዴት ማረጋገጥ እችላለሁ?
የጠበቃውን የሥራ ፈቃድ ሰነዶች ለማየት ይጠይቁ። ግለሰቡ እውቅና ያለው ተወካይ ከሆነ፣ DOJ የሰጠውን ይፋዊ የእውቅና ማረጋገጫ ደብዳቤ ቅጂ እንዲያሳይዎት መጠየቅ ይችላሉ። እንዴት ማረጋገጥ እንደሚችሉ ተጨማሪ መረጃ እዚህ ማግኘት ይችላሉ።

 የመጓጓዝ መብትዎ

በስደተኛነት ሁኔታ ወይም በግሪን ካርድ ከአሜሪካ ውጭ መጓዝ እችላለሁ?
እንደገና፣ ስደተኛ ከሆኑ በአሁኑ ጊዜ ከአሜሪካ ውጭ መጓዝ ጥሩ ሀሳብ ላይሆን ይችላል ምክንያቱም ወደ ሀገር ውስጥ ለመመለስ ላይፈቀድልዎት ወይም በሚመለሱበት ጊዜ ከፍተኛ ችግር ሊገጥምዎት ይችላል። 
· በድንገተኛ ምክንያቶች መጓዝ ካለብዎት፣ ወደ ውጭ ሀገር ከመሄድዎ በፊት እዚህ አሜሪካ ውስጥ የሚገኝ ጠበቃ ያማክሩ። 
· በአየር ማረፊያ እና በድንበር መግቢያዎች ላይ የሚገኙ የህግ አስከባሪዎች፤ ሁሉም ሻንጣዎች ላይ “መደበኛ ፍተሻ” የማድረግ እንዲሁም ስለ ዜግነትዎ እና ስለ ጉዞዎ ሁኔታ ያለ ፍርድ ቤት ትዕዛዝ የመጠየቅ ስልጣን በአጠቃላይ አላቸው።
· በአየር ማረፊያ ለሁለተኛ ዙር ቃለ መጠይቅ ከተመረጡ፣ ጠበቃ የመጠየቅ መብት አለዎት።
· እርስዎ ወይም የሚያውቁት ሰው በቁጥጥር ስር ከዋለ፣ የአካባቢዎ ACLU ማግኘት እና ያጋጠመዎትን ሁኔታ በዚህ ቅጽ በመጠቀም ማሳወቅ አለብዎት። 

 በማህበረሰብዎ ውስጥ ደህንነትዎ የመጠበቅ መብትዎ

በቤቴ ወይም በሰፈሬ የትንኮሳ ሰለባ ብሆንስ ምን ማድረግ አለብኝ?
የስደተኛነት ሁኔታዎ በአሜሪካ ውስጥ ሕጋዊ የመኖሪያ ፈቃድ ይሰጥዎታል፤ እንዲሁም የአካባቢዎ ፖሊሶች እንደ ማህበረሰቡ አባል ሊያገለግሉዎት እና አስፈላጊ ሆኖ ሲገኝ ሊጠብቁዎት ዝግጁ ናቸው። የወንጀል ሰለባ ከሆኑ፣ በአስቸኳይ ለፖሊስ መደወል አለብዎት፦ 911።
· አደጋ ላይ እንደሆኑ ከተሰማዎት፣ ወይም በእርስዎ ወይም በቤተሰብዎ ላይ ዛቻ እየተፈጸመ ከሆነ፤ ከእነሱ ጋር ፊት ለፊት አይጋጠሙ። ወደ 911 በመደወል በአስቸኳይ ለፖሊስ ማሳወቅ አለብዎት።
· ስለ ደህንነትዎ የሚያሳስብዎት ከሆነ፣ በስደተኞች መልሶ ማቋቋሚያ ድርጅትዎ ውስጥ የሚገኝን ሰው ወይም ጠበቃ ያነጋግሩ።
 
ያለ ምንም ሰለባ የመሆን ፍራቻ እምነቴን በነፃነት መለማመድ እችላለሁ?
ሃይማኖትዎን የማራመድ ሕገ-መንግስታዊ መብት አለዎት። ወደ አምልኮ ቦታ የመሄድ፣ ስብከቶችን እና ሃይማኖታዊ ትምህርቶችን የመከታተል እና የመስማት፣ በማህበረሰብ እንቅስቃሴዎች የመሳተፍ እና በይፋ የመጸለይ መብት አለዎት።

በጃንዋሪ 2025፣ የአሜሪካ የአገር ውስጥ ደህንነት ሚኒስቴር (DHS) ICE ለማሰር ወደ አምልኮ ቦታዎች እንዳይገቡ የሚከለክለውን “የተጠበቁ ቦታዎች” መመሪያ ሰርዟል። የICE ወኪሎች ያለ ፍርድ ቤት ትዕዛዝ ወደ አምልኮ ቦታዎች የሕዝብ መጠቀሚያ ክፍሎች (ለምሳሌ እንደ መቀበያ ያሉ) መግባት ቢችሉም፤ ወደ ግል መገልገያ ክፍሎች (ለምሳሌ እንደ ስብሰባ አዳራሾች) ለመግባት ግን በዳኛ የተፈረመ የፍርድ ቤት ማዘዣ ያስፈልጋቸዋል። እንደ ስደተኛ በአሜሪካ ውስጥ ሕጋዊ የመኖሪያ ፈቃድ አለዎት። በICE ቁጥጥር ስር ከዋሉ፣ በተቻለዎት መጠን ለመረጋጋት ይሞክሩ፤ መብቶችዎን ይወቁ፣ እንዲሁም መብቶችዎን ይጠቀሙ።

አንድ ሰው በመጣበት ሀገር፣ በመልኩ ወይም በእምነቱ ምክንያት ትንኮሳ፣ ማስፈራሪያ ወይም ዛቻ ሲደርስበት ብመለከት ምን ማድረግ እችላለሁ?
በቅርብ ዓመታት ውስጥ፣ ስደተኞች እና ፍልሰተኞች በመጡበት ሀገር፣ በአነጋገራቸው፣ በዘራቸው ወይም በእምነታቸው ምክንያት የሚደርስባቸው ትንኮሳ እና ማስፈራሪያ እየጨመረ መምጣቱን ተመልክተዋል። ሰው ላይ ትንኮሳ መፈጸም ሕግን የሚቃረን ነው። እንደ ጥሩ ዜጋ፣ ሁላችንም እርስ በርሳችን የመተሳሰብ ኃላፊነት አለብን። ተመልካች ብቻ መሆን የለብንም። በዙሪያዎ የሚከሰቱ ነገሮችን በትኩረት ይከታተሉ። አንድ ሰው ጥቃት ሲደርስበት አይተው ዝም ብለው አይሂዱ። ይልቁንም፣ ጥንቁቅ ምስክር እና ንቁ ተሳታፊ ይሁኑ፤ የእርስዎ እዚያ መገኘት ሁኔታው ​​እንዳይባባስ ሊረዳ ይችላል። ወደ ተጠቂው ሰው በመጠጋት አብረዋቸው በመራመድ ከሁኔታው ራቅ እንዲሉ ያድርጉ። ተጠቂውን እንደሚያስቡላቸው እና ብቻቸውን እንዳልሆኑ ያሳውቋቸው። በSouthern Poverty Law Center የተዘጋጀውን ጥላቻን ለመዋጋት 10 የማህበረሰብ ምላሽ መንገዶች መመሪያን ይመልከቱ። እንዲሁም የጥላቻ ወንጀሎችን እና ትንኮሳዎችን ለአካባቢዎ የህግ አስከባሪ ቢሮ እና www.splcenter.org/reporthate ላይ ሪፖርት ማድረግ አለብዎት። 

በፍልሰተኞች እና ስደተኞች ላይ እየጨመረ የመጣው መድልዎ ላይ ምን ማድረግ ይቻላል?
የፌደራል ሕጎች በብሄራዊ ማንነት፣ በዘር፣ በእምነት ወይም በዜግነት ሁኔታ ላይ ተመስርቶ መድልዎ ማድረግን ይከለክላሉ። በሥራ ቅጥር፣ በሥራ ምደባ ወይም ከሥራ በመባረር ረገድ መድልዎ ሊፈጸምብዎት አይችልም። በቤት ኪራይ እንዲሁም እንደ ሬስቶራንት እና ሆቴል ባሉ የሕዝብ መገልገያ ቦታዎች ላይ መድልዎ ሊፈጸምብዎት አይችልም። መድልዎ እንደተፈጸመብዎት ከተሰማዎት፣ የስደተኞች ረዳት ድርጅትዎን ወይም ጠበቃ ያማክሩ። ከአሜሪካ የሲቪል መብቶች ማህበር (American Civil Liberties Union) በሚገኙ ግብዓቶች እዚህ የበለጠ ይወቁ።

ያስታውሱ፦ ሕጉ እርስዎን ለመጠበቅ ከእርስዎ ጎን ነው።

የወንጀል ጥፋተኝነት ውሳኔዎች

· ጥቃቅን ጥፋቶች አሜሪካ ዜግነት ለሌላቸው ሰዎች ወደ ከሀገር መባረር ሊያመሩ ይችላሉ።
· እስካሁን የሀገሪቱ ዜጋ ካልሆኑ እና በወንጀል ቁጥጥር ስር ከዋሉ ወይም ከተከሰሱ፣ ጠበቃዎ የእርስዎን የኢሚግሬሽን ሁኔታ መረዳቱን ያረጋግጡ። እንደ የክስ ስምምነት አካል ጥፋተኛ ነኝ ብሎ ማመን የሕግ ሁኔታዎን አደጋ ላይ ሊጥል እና በመጨረሻም ከሀገር ወደ መባረር ሊያመራ ይችላል። 
· በመዝገብዎ ላይ በወንጀል ጥፋተኝነት ካለብዎት፣ ያሉዎትን አማራጮች በሙሉ ለመረዳት ጠበቃዎን እንዲያማክሩ ይመከራል። 
· የወንጀል ጥፋተኝነት ውሳኔዎ “እንዲሰረዝ” ወይም “ከመዝገብ እንዲወገድ” ማድረግ ከቻሉ፣ ይህ የእርስዎን መዝገብ ሊያጸዳው ይችላል፤ ነገር ግን በእያንዳንዱ ክፍለ ሀገር ያሉ ሕጎች ስለሚለያዩ ስለነዚህ አማራጮች ጠበቃ ማማከር የተሻለ ነው። 

በፌደራል ወኪል ቃለ መጠይቅ ሲደረግልዎት ያሉዎት መብቶች
 
የFBI ወይም DHS ወኪሎች እርስዎን ለማነጋገር ሊፈልጉ ይችላሉ። ቃለ መጠይቁን ውድቅ የማድረግ መብት አለዎት፤ ነገር ግን ይህ በጥርጣሬ ሊታይ ይችላል። ስለ ቃለ መጠይቁ ጥያቄ በመጀመሪያ ከጠበቃዎ ወይም ከመልሶ ማቋቋሚያ ድርጅትዎ ተወካይ ጋር ይነጋገሩ።
 ለቃለ መጠይቅ ከተስማሙ፦
· ጠበቃ እንዲገኝልዎት የማድረግ መብት አለዎት። https://cliniclegal.org/directory ወይም http://www.ailalawyer.org/ ላይ ህጋዊ አገልግሎት ያግኙ። 
· ለቃለ መጠይቁ ሰዓቱን እና ቦታውን የመምረጥ መብት አለዎት።
· በቃለ መጠይቁ ላይ የሚቀርቡትን ጥያቄዎች አስቀድመው ለማወቅ እና አስተርጓሚ እንዲገኝልዎት የመጠየቅ መብት አለዎት።
· ምቾት ካልተሰማዎት፣ ለሚጠየቁት ጥያቄዎች ሁሉ መልስ የመስጠት ግዴታ የለብዎትም።
· የቤተሰብዎ አባል ወደ አሜሪካ ዳግም እንዲሰፍር እየጠበቁ ከሆነ፣ ሂደቱ ረዘም ያለ ጊዜ ሊወስድ ይችላል፤ ነገር ግን አሁንም ዳግም ለመስፈር የማመልከት እኩል ዕድል አላቸው።
 
ያስታውሱ፦ በቃለ መጠይቁ ወቅት በፍጹም ሀሰተኛ መረጃ መስጠት የለብዎትም። እንደ ወንጀል ድርጊት ይቆጠራል እንዲሁም ወደ አሉታዊ ውጤቶች ሊያመራ ይችላል።

ስለ ሕግ አስከባሪዎች የክትትል ሥራዎች ንቁ ይሁኑ

ማጥመድ 
ማጥመድ ማለት አንድ የሕግ አስከባሪ አካል አንድን ሰው ያ ሰው ሊፈጽመው የማይችለውን የወንጀል ድርጊት እንዲፈጽም የሚገፋፋበት አሰራር ነው። ሰርጎ ገብ ወኪሎች አንዳንዴ የስደተኛ ማህበረሰቦችን ሊከታተሉ ስለሚችሉ፤ ሁልጊዜ ስለ ሁኔታዎች ንቁ እና ጥንቁቅ መሆን፣ እሴቶችዎን መጠበቅ እንዲሁም ወደማይፈለጉ ሕገ-ወጥ ተግባራት እንዳይሳቡ ጥንቃቄ ማድረግ በጣም አስፈላጊ ነው። 

ክትትል 
እርስዎ እና ቤተሰብዎ በአንዳንድ መንገዶች ክትትል ሊደረግባችሁ ይችላል። የክትትል ዓላማ መረጃ መሰብሰብ ሲሆን እናም የክትትል ዘዴዎችም በሦስት ሊከፈሉ ይችላሉ፦ ስውር፣ ግልጽ እና ኤሌክትሮኒክ ክትትል ናቸው። ስውር ክትትል የሚባለው ግለሰቡ ስለ እሱ መረጃ እየተሰበሰበ መሆኑን ማወቅ በማይችልበት ሁኔታ የሚከናወን ነው። ይህም ግለሰቡን በሩቅ በመከተል፣ በሕዝብ ቦታ ላይ የተቀመጡ የቆሻሻ መጣያዎችን በመፈተሽ፣ እንዲሁም ንግግሮችን ለመስማት ማይክሮፎኖችን በመጠቀም ሊከናወን ይችላል። ግልጽ ክትትል በዓይን የሚታይ ሲሆን እናም በስደተኛ ማህበረሰቦች ዘንድ በብዛት ሪፖርት እየተደረገ ያለው ነው። እንዲህ ዓይነቱ ክትትል በሮችን በማንኳኳት እና ጥያቄዎችን በመጠየቅ፣ ከጎረቤቶች ጋር በግልጽ በመነጋገር እና ወዘተ ሊከናወን ይችላል። የኤሌክትሮኒክ ክትትል ትኩረት የሚያደርገው የኢንተርኔት አጠቃቀምን፣ የድረ-ገጽ ገጾችን በመቆጣጠር እና የመስማያ መሣሪያዎችን በመጠቀም ላይ ነው። በአጠቃላይ፣ ክትትል በአካባቢ፣ በክፍለ ሀገር እና በፌደራል የህግ አስከባሪዎች የሚከናወን ህጋዊ ሂደት ነው። ዝርዝር ሕጎች እና መመሪያዎች ከአንድ ክፍለ ሀገር ወደ ሌላው ሊለያዩ ይችላሉ፤ ስለዚህ ክትትል እየተደረገብኝ ነው ብለው ካሰቡ ጠበቃ እንዲያማክሩ ይመከራል። 

የኢንተርኔት እንቅስቃሴዎችን ይከታተሉ
ጽንፈኛ አመለካከቶች ሊኖራቸው የሚችሉ ድረ-ገጾችን ከመጎብኘት ወይም አክራሪ አመለካከት ካላቸው ሰዎች ጋር የመስመር ላይ ውይይቶችን ከማድረግ ይጠንቀቁ። ወላጆች ኢንተርኔትን ለመጠቀም ከለመዱበት መንገድ እና ልጆች ወይም ወጣቶች ማህበራዊ ሚዲያን ለመጠቀም በሚመርጡት መንገድ መካከል ብዙ ጊዜ የትውልድ ልዩነት ሊኖር ይችላል። ልጆችዎን እና ታዳጊዎችዎን ትኞቹን የኢንተርኔት ድረ-ገጾች መጎብኘት ተገቢ እንደሆኑ እና ከትኞቹ ደግሞ እንዲርቁ እንደሚፈልጉ ያነጋግሯቸው። የልጆችዎን እና የታዳጊዎችዎን የኢንተርኔት እንቅስቃሴ ይከታተሉ፤ እንዲሁም ችግር ሊያስከትሉ የሚችሉ ድረ-ገጾችን እንዳይጎበኙ ወይም አጠራጣሪ በሆኑ የኢንተርኔት ተሳትፎዎች ውስጥ እንዳይካፈሉ ያበረታቷቸው። 

ለማህበረሰብዎ የመሟገት መብትዎ

የስደተኞች ዳግም ማቋቋም አስፈፃሚ ትዕዛዝ እና የቅርብ ጊዜ USCIS እርምጃዎች በብዙ ስደተኛ ቤተሰቦች ላይ ተፅዕኖ ያሳድራሉ። እንደ ስደተኛ እርስዎ በጣም አስፈላጊ ተሟጋች ነዎት። እርስዎ ልዩ የስደተኛነት ተሞክሮ ስላሎት ድምፅዎ ከፍተኛ ተፅዕኖ ሊያሳድር ይችላል። የሚከተሉት መብቶች አሉዎት፦
· ከከተማዎ፣ ከክፍለ ሀገርዎ እና ከኮንግረስ ተመራጭ ባለስልጣናት ጋር ግንኙነት ለመፍጠር፤ ለማህበረሰቡ ስላበረከቱት አስተዋጽኦ ለማሳወቅ፣ እንዲሁም ስለ ስደተኞች ዳግም ማስፈር እና ስለሚያሳስቧችሁ ጉዳዮች የእነሱን ድጋፍ ለመጠየቅ መደወል እና መገናኘት
· የሕዝቡን አመለካከት ለመለወጥ እንዲረዳ የእርስዎን የስደተኛነት ታሪክ ማካፈል።
· እንደ የመልሶ ማቋቋሚያ ድርጅት ሰራተኞች፣ የሃይማኖት መሪዎች፣ አሰሪዎች፣ የጦር አርበኞች፣ ሌሎች የስደተኛ መሪዎች እና ደጋፊ የማህበረሰብ አባላት ካሉ የተለያዩ ወገኖች ያሉ ብዙሃን ድምፆችን መቀላቀል።

ያስታውሱ፦ ድምፅዎ ዋጋ አለው።

ተጨማሪ መረጃዎች እና ግብዓቶች

ስለ መብቶችዎ እንዲሁም ስለ እርስዎ፣ ስለ ቤተሰብዎ እና ስለ ማህበረሰብዎ ደህንነት አጠባበቅ ጠቃሚ መረጃዎችን እና ግብዓቶችን የሚያቀርቡ በርካታ ድርጅቶች አሉ። እንደ አለመታደል ሆኖ፣ በማህበራዊ ሚዲያ እና በኢንተርኔት ማህበረሰቦች ውስጥ የሚናፈሱ ወሬዎች እና የተሳሳቱ መረጃዎች አሉ እንዲሁም ስደተኞችን እና ሌሎች ስደተኛ ተቀባይ ማህበረሰቦችን ለመበዝበዝ የሚፈልጉ የማጭበርበር ተግባራት አሉ። በተለይ በመስመር ላይ መረጃ ሲፈልጉ መረጃ የሚያገኙት ከታማኝ ምንጮች መሆኑን እባክዎን ያረጋግጡ። አንዳንድ ጥሩ የመስመር ላይ ግብዓቶች የሚከተሉትን ያካትታሉ፦

የፖሊሲ ለውጦች
IRIS - አስፈላጊ የፌደራል ፖሊሲ ለውጦች (የተተረጎመ) - https://irisct.org/federal-policy-changes/ 

ደህንነት
USA Hello የኢሚግሬሽን መመሪያ - usahello.org/safety 

መብትዎን ይወቁ
ዓለም አቀፍ የስደተኞች እርዳታ ፕሮጀክት - https://refugeerights.org/ 
የስደተኞች መከላከያ ፕሮጀክት - dontgeticed.org/
መረጃ ያለው ስደተኛ - www.informedimmigrant.com/resources/
የአሜሪካ የሲቪል መብቶች ማህበር - www.aclu.org/know-your-rights 
የአሜሪካ-ኢስላማዊ ግንኙነት ምክር ቤት - www.cair.com/know-your-rights.html 
NILC - www.nilc.org/issues/immigration-enforcement/everyone-has-certain-basic-rights/
USAHello - በአሜሪካ ውስጥ የስደተኞች እና የኢሚግራንቶች መብቶች፦ https://usahello.org/immigration/your-rights/immigrant-rights/ 
CUNY Clear - ከህግ አስከባሪዎች ጋር በሚኖር ግንኙነት ምን መደረግ አለበት (የተተረጎመ) https://www.cunyclear.org/know-your-rights 
IRAP - አሜሪካ ውስጥ ነው የምኖረው እና የስደተኛ ሁኔታ አለኝ። ምን ማወቅ አለብኝ? https://support.iraplegalinfo.org/hc/en-us/articles/43908148439188-I-live-in-the-US-and-I-have-refugee-status-What-should-I-know

የአእምሮ ጤና
USAHello - ለፍልሰተኞች እና ለስደተኞች የአእምሮ ጤና ግብዓቶች:- https://usahello.org/health/mental-health/help-and-services/ 
መረጃ ያለው ስደተኛ - www.informedimmigrant.com/resources/

የሕግ ተደራሽነት
የኢሚግሬሽን የሕግ አገልግሎት ሰጪዎች ካርታ - https://cliniclegal.org/directory 
Anar - በቀጥታ የሚገኙ አስቸኳይ የሕግ ድጋፍ ግብዓቶችን ይጠቀሙ https://www.projectanar.org/rapidresponse

የቤተሰብ ዝግጁነት
NIJC - እርስዎ ወይም የሚወዱት ሰው በቁጥጥር ስር ከዋሉ ምን ማድረግ እንዳለብዎ https://immigrantjustice.org/for-immigrants/know-your-rights/what-do-if-you-or-loved-one-detained/ 
ILRC - ደረጃ በደረጃ የተዘጋጀ የቤተሰብ ዝግጁነት እቅድ (የተተረጎመ) https://www.ilrc.org/resources/step-step-family-preparedness-plan 
CLINIC -የአደጋ ጊዜ ዕቅድ መመሪያ https://www.cliniclegal.org/resources/protecting-your-community/clinic-emergency-planning-guide 


